PLENO DO DÍA  8 de febreiro de 2006
Proposición non de lei do G. P. do Bloque Nacionalista Galego, por iniciativa de D.ª María Xosé Vega Buxán e tres deputados máis, sobre a necesidade de que a Xunta de Galicia inste a retirada da proposta de reorganización das administracións das axencias tributarias, así como o mantemento nas delegacións do nivel de servizos que hoxe prestan

Polo Grupo Parlamentario dos Socialistas de Galicia, ten a palabra o señor Fernández Leiceaga.

O señor FERNÁNDEZ LEICEAGA: Bos días, señores deputados. Bos días, señora presidenta.

A verdade é que este é un tema que preocupa no Grupo Socialista, que preocupa a moitos cidadáns de Galicia; todos, dunha forma ou doutra, estamos relacionados coa Axencia Tributaria a través do pagamento dos nosos impostos. Pero teño que comezar por dicir, e quizais se entenda ben ao final da miña intervención, que a Axencia Tributaria constitúe para nós un exemplo de éxito nun ámbito especialmente complicado como é o da xestión e a recadación e a inspección tributaria. Conseguiu un cambio na cultura fiscal e nas relacións cos cidadáns, xerou confianza nas súas actuacións, protagonizou un proceso de modernización progresiva da xestión e da recadación e é un exemplo en canto á eficiencia –por dar un dato, por cada 100 euros de recadación, a Axencia Tributaria gasta 0,6 euros para obter ese resultado–. No ámbito internacional, resiste calquera comparación cos países máis adiantados nestes aspectos. É un modelo exitoso, baseado na autonomía, na profesionalización e na colaboración con outras administracións. 

En segundo lugar, a Axencia Tributaria está nun proceso de renovación permanente. O Plan 2005, a Axencia Tributaria de 2005, é debedor dos resultados e das conclusións do Plan de modernización do ano 1998, do Programa director de control tributario para o período 1999-2002, do Programa de control tributario 2003, etc. Está nun proceso de renovación permanente que é un dos sinais de identidade do funcionamento da axencia e que hoxe en día ten a súa concreción neste plan Axencia Tributaria 2005 ou, no plano das administracións, no resultado do grupo de traballo de estudos do funcionamento das administracións máis descentralizadas, que presentou as súas conclusións a finais de novembro do ano pasado. 

Hoxe en día, a axencia aposta por manter a organización por funcións que é tradicional, pero, ao mesmo tempo, en especializarse algo por tipos de contribuíntes, de forma que se dea un servizo especializado segundo que tipo de contribuíntes e, chegando xa ao núcleo das nosas preocupacións, se produzan algúns axustes no modelo territorial, en primeiro lugar, dando un impulso á rexionalización de determinadas funcións. Isto ten que ver incluso co novo impulso autonómico e coa necesidade, a medio prazo, de chegar a concertar con axencias propias –no caso de Galicia, será a Axencia Tributaria galega– concertar actuacións en diversos ámbitos cando se trate de atender os contribuíntes de impostos compartidos, como serán, sen dúbida, o IRPF, o IVE, ou a maioría dos impostos especiais. 

Ao mesmo tempo, como xa se dixo na intervención anterior, as vantaxes derivadas das novas tecnoloxías, as melloras nas comunicacións ou os cambios na propia estrutura dos contribuíntes explican tamén este impulso a unha maior centralización de determinadas funcións de inspección ou de control tributario. Por dar un exemplo, entre o período 1996-2001 o número de grandes empresas que foron atendidas nos servizos da Axencia Tributaria aumentou un 80%, cando a carga global de traballo da axencia aumentou tan só un 11%. Isto explica que haxa que destinar máis recursos humanos ou doutro tipo a atender as grandes empresas fronte a outros contribuíntes. Isto é razoable, é normal e forma parte do funcionamento habitual das grandes organizacións. Procúrase maior eficiencia grazas a economías de escala na inspección, na xestión, na recadación, e procúrase algo moi importante desde o punto de vista da equidade fiscal, que é un tratamento homoxéneo dos cidadáns, con independencia do lugar onde se sitúan. A axencia busca tamén –e eu creo que isto debemos percibilo como un síntoma positivo– maior flexibilidade duns recursos que son escasos, e isto tamén está, en parte, detrás dese ánimo de centralización. 

Con todo, a axencia, que funciona como un modelo profesional, cun modelo autónomo, ten tamén obriga de respectar os principios esenciais do servizo público. E aquí é onde entra o novo papel que deben xogar as administracións da axencia máis descentralizadas, que no documento que antes se citaba se configuran como administracións de tipo 2 e 3. En teoría, de acordo cos criterios que manexa hoxe a axencia, a intención é manter o nivel de servizos de proximidade en xestión e recadación e, en todo caso, adecuar os recursos en función da carga de traballo, da dispersión, da existencia dun nivel adecuado ou non de infraestrutura de comunicación, das dificultades orográficas que poida haber no territorio, etc.

Estamos de acordo coa teoría que manifesta a Axencia Tributaria. Por citar, especificamente, algunhas afirmacións, podemos dicir que estamos de acordo en que estes cambios “no pueden suponer una disminución de los niveles de asistencia que hoy se vienen efectuando a los ciudadanos”. Pero tamén estamos de acordo en que o modelo estará dotado “de la mayor flexibilidad y se adaptará a las circunstancias de los diversos marcos geográficos”. Isto é, xustamente, o que nós pedimos na nosa emenda. Pedimos que se actúe con flexibilidade, sen diminuír os niveis de asistencia e atendendo ás circunstancias específicas de Galicia.

Estamos de acordo en que a axencia impulse novas formas de atención, como o sistema de cita previa; en que impulse servizos integrais para empresarios e profesionais; ou que, no control intensivo que debe facer en relación con determinados grupos de contribuíntes, teña en conta o criterio de proximidade, por exemplo, para o trámite de audiencia previa. 

A nosa preocupación ten que ver co proclamado cambio na asignación territorial de funcións en administracións de último nivel e tamén, e sobre todo, do penúltimo, para as pequenas e medianas empresas, as empresas de nova creación e os profesionais, que son, xustamente, grupos de contribuíntes que a Axencia Tributaria espera poder atender especificamente, porque sabe que teñen algunhas características que esixen maior atención. Por exemplo, nas novas empresas, hai un elevado nivel de rotación; nos empresarios e profesionais, hai un nivel maior, proporcionalmente ao seu negocio, de cargas tributarias que nas grandes empresas, e, polo tanto, os custos indirectos derivados do cumprimento de obrigas tributarias teñen maior importancia.

Xustamente o Plan de reorganización territorial fai unha excepción cos pequenos agricultores por estes motivos, e cremos que, nas pequenas e medianas empresas e nos profesionais, estas cuestións deben ter a mesma transcendencia que nos pequenos agricultores e deben ser tratados de maneira parecida. É necesario atender a distancia real en tempo derivada das deficiencias de comunicación que aínda subsisten. É necesario atender o desigual grao de penetración no territorio das novas tecnoloxías da comunicación e automatización, e, polo tanto, queremos pedirlle á Axencia Tributaria que teña en conta estas peculiaridades e estas necesidades, sempre que o principio de manter o mesmo nivel de servizos aos cidadáns que ten na actualidade module a aplicación do plan en favor das axencias de nivel 2 e 3 que existen en Galicia. 

Volvendo ao principio da miña intervención, a Axencia Tributaria, que é un modelo de xestión neste ámbito e que ten recursos, capacidades e marxe de manobra, debería ter a sensibilidade suficiente como para atender estes requirimentos. Esperemos que sexa así e que unha proposta, que eu espero que sexa unánime por parte do Parlamento de Galicia, poida mobilizar nesta dirección a Axencia Tributaria. 

Moitas grazas
